
 រាល់យប់ បក្សីយក្សមួយតែងតែចុះចាប់សត្វល្អិតធ្វើជាចំណី។
			បក្សីយក្សនោះមានមាឌធំប៉ុន
 មេជ្រូក។ វាមានចំពុះធំ ហើយស្រួចដូចផ្លែលំពែង។ ភ្នែកវាធំៗប៉ុនពងមាន់មានពណ៌ក្រហម
 ដូចរងើកភ្លើង។ ស្លាបរបស់វាវែងៗ ហើយហោះបានយ៉ាងលឿន។




 ពួកសត្វល្អិតទាំងឡាយ ព្រួយបារម្ភខ្លាំងណាស់។ ពួកគេក៏ជំនុំគ្នា។
 រៃនិយាយមុន ៖ យើងគួរសូនដុំដីគប់វា។
 កណ្តូបនិយាយកាត់ ៖   យើងគួរតែដុតភ្លើងដើម្បីបណ្តេញវាវិញ ។
 ឃ្មុំបញ្ចេញយោបល់ម្តង ៖  ទេ ! ខ្ញុំគិតថា វាអាចនឹងឆេះស្រែ។




 គ្មានសត្វល្អិតណារកឃើញមធ្យោបាយល្អសោះ ។ 
			មួយសន្ទុះក្រោយមក មានចង្រិតញីមួយ
 ក្បាលវៀរចេញពីមេក្រូ ។ វារកឃើញគំនិតមួយ។ ចង្រិតនិយាយ ៖ ខ្ញុំមានគំនិតមួយ ដើម្បី
 ដេញបក្សីនោះ។




 វាបន្ត ៖  បក្សីនោះធំ។ដូច្នេះ យើងគួរបង្កើតអ្វីមួយដែលធំជាងវា។
 ចង្រិតញីអធិប្បាយ៖ ភូមិយើងមានគ្នាច្រើនណាស់។ ពួកយើងសុទ្ធតែមានសំឡេងឮខ្លាំង។
 វានិយាយបន្ត ៖ ដូច្នេះ យើងគួរផ្តុំគ្នាធ្វើជាវត្ថុចម្លែកធំមួយ។ បន្ទាប់មក យើងបញ្ចេញសម្រែក
 ឱ្យដូចយក្សដ៏កំណាច។




 សត្វល្អិតទាំងអស់យល់ស្របតាមចង្រិត។ ពេលព្រលប់ ចង្រិតឱ្យសត្វល្អិតទាំងអស់តោង
 ជារាងមេក្រូដ៏ធំមួយ។ សត្វល្អិតដែលមានមាឌធំ និងសំឡេងខ្លាំងផ្តុំគ្នានៅគូទមេក្រូ។សត្វ
 ល្អិតដែលមានមាឌតូចៗ ផ្តុំគ្នានៅមាត់មេក្រូ ។




 បក្សីយក្សហើរមកឆាបមេក្រូយក្ស។
 វាហើរឆ្វែលចុះឆ្វែលឡើង ជុំវិញមេក្រូយក្ស។
 ពេលនោះ ពួកសត្វល្អិតភិតភ័យណាស់។
 ពួកវាក៏នាំគ្នាហើរចេញរៀងៗខ្លួន។ បក្សីយក្ស
 ក៏ចាប់សត្វល្អិតមួយចំនួនស៊ីជាអាហារ។




 យប់បន្ទាប់ ពួកសត្វល្អិតក៏ផ្តុំគ្នាម្តងទៀត។ពេលនេះ ពួកគេនាំគ្នាបញ្ចេញសំឡេង។
 ប៉ុន្តែ ពួកគេមិនបានបញ្ចេញសំឡេងក្នុងពេលដំណាលគ្នាទេ។បក្សីយក្សក៏ហើរបុកសំដៅ
 មេក្រូនោះ។សត្វល្អិតក៏របេះចេញពីគ្នា។ពួកគេមួយចំនួនក៏ធ្លាក់ចុះ ហើយមានរបួស។




 សត្វល្អិតមួយចំនួនកាន់តែភ័យខ្លាច។ សត្វល្អិតមួយចំនួនទៀតរួញរា
 មិនចង់ចូលរួមទៀតទេ។ ចង្រិតញីខំជំរុញទឹកចិត្ត៖ បងប្អូនទាំងអស់គ្នា!
 បើយើងមិនតស៊ូ យើងនឹងដាច់ពូជជាមិនខាន។ សូមបងប្អូនកុំរួញរា។




 ចង្រិតញីបន្ត៖ បងប្អូនត្រូវចាំស្តាប់សញ្ញារបស់ខ្ញុំ។ ខ្ញុំនឹងស្រែក «ច្រេក! ច្រេក! ច្រេក!»
 ចំនួន៣ដង។ បន្ទាប់មក បងប្អូនត្រូវចាប់ផ្តើមស្រែកក្នុងពេលដំណាលគ្នា។




 យប់បន្ទាប់ បក្សីយក្សក៏ហើរមកក្នុងភូមិម្តងទៀត ។បក្សីយក្សក៏ឃើញ
 មេក្រូនៅកន្លែងដដែល។ វាដឹងថាទីនោះគឺជាបណ្តុំសត្វល្អិត។
 វាក៏ហើរសំដៅទៅមេក្រូដ៏ធំនោះ។




 ចង្រិតញីបានប្រាប់សញ្ញា៖ ច្រេក! ច្រេក! ច្រេក!
 ពួកសត្វល្អិតក៏បញ្ចេញសម្រែកដូចយក្សដ៏កំណាចមួយ៖
 "ទូង ៗ ! ងូងៗ ! ហ៊ឺៗ ! ហ៊ឹមៗ !"
 "ទូង ៗ ! ងូងៗ ! ហ៊ឺៗ ! ហ៊ឹមៗ !"




 បក្សីយក្សស្រឡាំងកាំង។
 វាថ្លង់នឹងសំឡេងខ្លាំងៗនេះពេញត្រចៀក។
 វាក៏ហោះចេញបាត់ទៅ ។



 ចាប់ពីថ្ងៃនោះមក ពួកសត្វល្អិតរស់នៅយ៉ាងសុខសាន្ត ។



 រឿង មេក្រូយក្ស
 សមាជិកក្រុមហាក់កាសន៖
 មុត សុម៉ាលី
 (អ្នកនិពន្ធ)
 អ៊ុង គាមេសា
 (វិចិត្រករ)
 សេង ស៊ីវឡុង
 (អ្នករចនា)
 រចនាប្លង់ចុងក្រោយដោយ៖
 អ៊ុង គាមេសា



 សូមថ្លែងអំណរគុណជាពិសេសដល់ហ៊ុយ រតនា សឿមកក្កដា ជូ ជីនិត និងក្រុមការងារ
 CamAnt Technology
 ចំពោះការជួយគាំទ្រដល់កម្មវិធីហាក់កាសនសៀវភៅអេឡិចត្រូនិច
តោះអាន! ដែលបានធ្វើឡើងក្នុងទីក្រុងភ្នំពេញ កាលពីថ្ងៃទី ១៩ ខែ មិនា ឆ្នាំ ២០១៧។

 សេចក្តីថ្លែងអំណរគុណ-អ្នកត្រូវសរសេរពីប្រភពឯកសារឲ្យបានសមស្រប បង្ហាញពីតំណរភ្ជាប់ទៅកាន់អាជ្ញាប័ណ្ណ និងបញ្ជាក់ពីការផ្លាស់ប្តូរខ្លឹមសារ ប្រសិនបើមាន។ អ្នកអាចធ្វើបែបនេះ តាមវិធីណាក៏បានដែរសមស្រប
ប៉ុន្តែពុំមានន័យថា អ្នកផ្តល់អាជ្ញាប័ណ្ណគាំទ្រដល់អ្នក ឬដល់ការប្រើប្រាស់របស់អ្នកនោះទេ។



 មិនមែនលក្ខណៈពាណិជ្ជកម្ម-អ្នកមិនអាចប្រើប្រាស់ឯកសារនេះ សម្រាប់គោលបំណងពាណិជ្ជកម្មឡើយ។

